
Пайхамара бераш кхетош-кхиорехь хIоттийна низам кхетош-кхиор

Доьзалш Iаморехь 
Iеламнахана хетарг

Ибн Iумара (Дела реза хуьлда 
цаьршинна) аьлла: «Дала церан 
дика нах бу аьлла цIе яьккхи-
на, уьш шайн дайшца а, доь-
залшца а дика хиларна. Хьуна 
хуийла, хьан доьзалхо хьуна 
хьалха декхарийлахь хиларе 
терра, хьо а вуй хьайн доьзал-
хочунна хьалха декхар».

Имам ГIазалис (Дала къинхе-
там бойла цунах) аьлла: «Бак-
къал а, бер дас-нанас лардан 
дезаш аманат ду. Баккъал а, 
беран дог ду дезачу, цIеначу 
(массо хIуманах цIена долчу) 
жовхIарех терра. Оцу даго 
тIелоцу шена хьехнарг, и 
дог тевжа ша товжийначу 
агIор. Нагахь иза диканна 
марздахь, дикане марзло 
иза, тIаккха дуьне а, эхарт а 
ирсе хуьлу цуьнан, ял хила-
рехь хьехнарг декъахо хуьлу 
цуьнан. Нагахь вуочуьнга и 
марздахь а, хьайбанаш санна, 
хьехар ца деш, тесна дитахь 
а, дакъаза долу иза дуьненахь 
а, эхартахь а, цуьнан къи-
нойн мохь бахьарехь декъахо 
хуьлу цуьнан верас. Веза-
Сийлахьчу Дала боху: «ХIай 
ийман диллина нах, аш ларде 
шайн догIмаш а, доьзалш 
а керста нахах а, тIулгех 
а Ас латор йолчу цIарах» 
(«Ат-Тахьрим», 6). Ткъа дас-
нанас шаьшшиннан доьзал-
хо дуьненан балех ларварх 
пайда ца хуьлу,нагахь санна 
цул чIогIа цаьршимма иза 
жоьжахатин цIарах ларвеш 
вацахь. Иза ларвар хила деза 
цунна гIиллакх а, оьздангал-
ла а Iаморца, вуочу накъо-
стех иза ларварца. Цунна ба-
рамал тIех дуьненан белхаш 
хазбан ца беза, уьш хазбелча 
цунна эхарт а дицлуш».   

I а б д у р р о х ь м а н  А н -
Нахьлавий бохучу Iеламстага 
(Дала къинхетам бойла цунах) 
аьлла: «Делан шарI дIахIуттур 
дац, хIора стага шен дегI а, 
доьзалш а, кхиболу нах а 
Делах кIорггера тешарна 
тIехь кхиабаллалц, Дала тоь-
хна доза цара лардаллалц. 
ХIоккхера схьа ду дайшна 
тIехь долу декхар – шайн доь-
залш Исламан низамехь кхи-
ор. Иза АллахIа бусалба нахе 
делла аманат ду, хьалхарчара 
тIаьхьабогIучаьрга дIакхачо 
дезаш, ма йоккха дакъазалла 
ю-кх и дIакхачорехь ледарло 
йинчунна». 

Iеламнаха иштта билгалдок-
кху доьзал Iаморан дозалла, 
и хIора ден-ненан ледарло ян 
йиш йоцуш декхар хилар а 
гойтуш. Амма цу тIехь кхи-
ам хиларан коьрта бехкам 
– иза Делан Элчано (Делера 
салам-маршалла хуьлда цун-
на) хIоттийначу низамехь 
дIадахьар ду. Ткъа беран ма-
сал – шена тIе йоза язданза 
долчу цIеначу кехатан масалх 
терра ду. Оцу цIеначу кехата 
тIе йоза яздича, цкъа а дIадовр 
доцуш, тIехь дуьсу иза. Иштта 
ду дена-нанна шаьшшиннан 
бер, ша дуьненчу долуш, цIена 
кехат санна, хIумма а ца хууш, 
амма дас-нанас хьехнарг шен 
дагчу а дуьжуш. 

Бераш кхетош-кхиочу 
урхаллашкахь 

къахьоьгучу 
хьехархошкахь хила 

деза сибаташ
Баккъал а, хьехархочуьн-

гахь ца хилча йиш йоцуш 
хIуманаш ду, уьш ду цуь-

нан дегIаца а, хьекъалца а, 
гIиллакхца а доьзна:

1) ДегIаца доьзнарг
Иза ду, хьехархо могашалла 

дика йолуш хилар, шен дегI 
цамгарех а, сакхтех а цIена до-
луш. Баккъал а, цомгаш волчу 
хьехархочун ницкъ ца кхочу 
шен декхарш кхочушдан, мо-
гаш волчу хьехархочо кхочуш-
даре терра. Цхьа а шеко яц, 
цуьнан дегIехь йолчу цамгаро 
хьехарехь цунна новкъарло 
еш хилар, и бахьанехь Iилма 
Iаморан муьрехь бехаш болчу 
кегийрхошна дуккха хаа дезарг 
диса а дуьсуш. Иштта и хила 
веза къора а, бIаьрса вуон до-
цуш а, маттана тасалуш воцуш 
а, и хила ца веза шен декхарш 
кхочушдарехь мало йолуш а, 
хIунда аьлча, мало ечу хьехар-
хочо кхочушдийр дац шена 
тIедехкина декхарш.  

2) Хьекъалца доьзнарг
Уггар коьрта дерг ду – хье-

хархочунна шен болх дика 
хаар;Iилманехь ледара волчу 
хьехархочо дуккха а эшам бо 
берашна Iилма Iаморехь, оцу 
берийн хийла тилла ойла кхол-
лало. Ткъа иштта, хьехархо 
Iилманехь ледар вуй хиъча, бе-
раша цо дуьйцург схьацалоцу, 
уьш дIабоьрзу цунах, шайна 
гергахь и ларар а доцуш. 

3) ГIиллакхца доьзнарг 
Хьехархо хила веза берашца 

кIеда-мерза, хIунда аьлча, и 
цаьрца шога хилча дешархой 
къаьхка цунах. Амма ша кIеда 
хиларца цо гайта ца деза ша 
гIорасиз хилар, хIунда аьлча, и 
гIорасиз вуй хааро дешархойн 
лерам дIабоккху цунах. Цо 
уьш марзбан беза собарца а, 
вовшашца кIеда-мерза хиларца 
а, хало ларца а бен кхиам ца хуь-
лий хаарца доьзначу низамехь. 
Хьехархо хила веза шеца кхоч-
чуш гIиллакх долуш, комаьрша 
а, оьгIазвахарх ларлуш а, ша 
лелориг даггара долуш а, хIунда 
аьлча, и белхаш тергал ца баро 
дешархойн хьехархочуьга болу 
ларам а, цуьнан сий а дIадоккху.

Бусалба бер 
хьалакхиоран 

баххаш
Бералла – уггаре дика хан ю 

адам кхетош-кхиорехь кхиам 
хиларна. Оцу хенахь кегийче-
ран хьекъал, ойланаш цIена 
хуьлу, дуьненан кхачамбацарш-
ца ийна йоцуш. Бераш кхетош-
кхиорхочун аьтто хуьлу оцу 
еххачу заманахь берийн амал 
шена нийса хетачу кепара кхол-
ла, и бер нийсачу новкъа даккха. 
Цундела дас шен бер Iамо оцу 
хенахь дIадоладо, цунна даха-
ран нийсачу низаман масалш 
далош, хаза гIиллакх гойтуш, 
сийсазчу гIиллакхех и лар а 
деш. ХIинца вай билгалбийр бу 
бер кхиорехь бовза беза коьрта 
белхаш:

Догтешна хилар
Бусалба динехь догтешна 

хилар бохург – иза Делах а, 
Цуьнан маликех а, Цуьнан 
жайнех а, Цуьнан Элчанех а, 
къематдийнах а, Делан кхиэ-
лах а тешар ду, дика а, вуон 
а Веза-Сийлахьчу Делера ду, 
аьлла. Уьш дерриге а къайлах 
долчарах хиларо стаг хьере во, 
берана цунах нийса кхетам муха 
бала беза ца хууш. Бакъду, Эл-
чано (Делера салам-маршалла 
хуьлда цунна) бераш кхиорехь 
бинчу балхе хьаьжча, вайна го 
коьрта пхи бехкам, оцу къайла-
ха долчарах тешар берийн дагчу 
дилларехь. ХIорш бу уьш:

1) Дела цхьаъваран деш-
наш берана хьехар

ИбрахIим бохучу Iеламстага 

(Дала къинхетам бойла цунах) 
аьлла: «Хьалха дIабаханчу на-
хана деза хетара берана уггаре 
хьалха Ла́ ила́хIа иллалло́хIу 
боху дош ворхIазза ала Iамадо. 
ТIаккха и дош хуьлура уггар 
хьалха беран багара долуш 
дерг». 

Ибнуль-Къаййима (Дала 
къинхетам бойла цунах) аь-
лла: «Бер дистхуьлучу хьоле 
даьлча, Ла́ ила́хIа иллалло́хIу 
Мухьаммадур-росу́лулло́хIи 
боху дош Iамаде цунна, уггар 

хьалха цунна Дела цхьаъваран 
дешнаш хазийтархьама». 

Цундела дина хилла Де-
лан Элчано (Делера салам-
маршалла хуьлда цунна) МуIазе 
весет. Джабалан кIанта МуIаза 
(Дела реза хуьлда цунна) аь-
лла: «Делан Элчано весет дира 
соьга итт хIуманца. Цо элира: 
«Делаца накъост ма ве цхьана 
а хIуманца, хьуо вуьйш велахь 
а, вагош велахь а. Хьайн дена-
нанна Iеса ма хила хьо, цаьр-
шимма хьоьга хьайн доьзал а, 
даьхни а дитий аравала аьлла 
омра деш делахь а. Ахь лаа-
мана фарз ламаз ма дуьтийла; 
баккъал а, лаамана фарз ламаз 
дитинарг Дала Шен Iуналлина 
кIелара дIавоккху. Ахь къаьр-
къа ма мала, баккъал а, иза 
массо боьхачу хIуманан корта 
бу. Iеса хIума дарх ларлолахь, 
баккъал а, Iеса леларца Делан 
оьгIазло юссу хьуна. Хьайн 
доьзална напха лолахь, хьайн 
хьоле хьаьжжина; гIиллакх 
Iаморан Iаса царна тIера хьала 
ма айалахь, Делан хьокъехь 
кхерам лолахь царна» (Ахьмад). 

Делан Элчано (Делера салам-
маршалла хуьлда цунна), шега 
пайхамаралла доьссинчу хе-
нахь, бераш иймане кхайкхар 
дIа ца теттира, бакъду, оцу 
халчу муьрехь и волавелира 
массо хенарчу нахе кхайкхамаш 
бан. Итт шаре ваьлла волчу Абу 
ТIалибан кIант Iела волчу ваха-
ра иза. Делан Элчано (Делера 
салам-маршалла хуьлда цунна) 
Iела кхайкхира ийман дилларе, 
тIаккха цо ийман а диллира. 
Иштта волавелира Делан Элча 
(Делера салам-маршалла хуьлда 
цунна) керла бусалба юкъарал-
ла кхолларе нах кхойкхуш. 

2) Веза-Сийлахь Волу Дела 
везар а, Цуьнгара гIо лахар а, 
Дала тоьхна дозанаш лардар 
а, Дала хила яздинчух а, Цуь-
нан кхиэлах тешар а берана 
Iамадар

ХIора берана, жималлехь 
къаьсттина, халонаш тIехIуьтту. 
Башха дац, и халонаш цуьнан 
дегIаца я юкъараллица я аьтто 
цахиларца, я дешарца йоьзна 
хилар. Бакъду, цхьаберш оцу 
халонех атта хьалхабовлу, амма 
цхьаболчарна тIехь оцу хало-
наша лар юьту. Муьлха некъ 
я хIун дарба хир дара-те оцу 
берашна цу халонех хьалхадов-
ла? Цунна дарба вайна хьоьхуш 
Делан Элчанан (Делера салам-
маршалла хуьлда цунна) некъ 
бу, иза – Веза-Сийлахь Волу 
Дела везар а, Цуьнгара гIо 
лахар а, Дала тоьхна дозанаш 
лардар а, Дала хила яздинчух а, 
Цуьнан кхиэлах тешар а беран 
дагчу диллар ду. И тешар беран 
дагчохь чIагI мел ло, цунна атта 
хуьлу дахаран новкъа дIадаха а, 
шен жималла йитина воккхачун 
дукъ тIелаца а.

Веза-Сийлахьчу Дала боху: 
«Дала гаттонех, балех хьал-
хавоккхур ву кхоччуш Делах 
кхоьруш верг, ца моьттучу 
агIор рицкъа а лур ду Цо цунна»  
(«Ат-ТIолакъ», 2-3).

3) Пайхамар а (Делера 
салам-маршалла хуьлда цун-

на), цуьнан доьзал а, цуьнан 
сийдолу асхьабаш а безар 
беран дагчу диллар

Беранна иза дагчу дилларца 
кхочуш хуьлу шахIадат далоран 
шолгIа бехкам, иза бу – АллахI 
воцург, кхин Дела вац аларх 
хоьттина долу, Мухьаммад – 
Цуьнан Элча ву аьлла тоьшалла 
дар. Хьалха дIабаханчу бусалба 
наха тидам тIебохуьйтура, и 
берана хьехар коьртачех ларар-
на, хIунда аьлча, Делан Элча а 
(Делера салам-маршалла хуьлда 

цунна), цуьнан доьзал а, цуьнан 
асхьабаш а безарца кхочуш 
хуьлу беран ийман, и кхочуш 
хиларо бер дуьгу массо а ди-
канна тIе, шена тIеIитталучу 
халонех хьалхадала цунна со-
бар а луш. Тидам тIебахийта 
дезачех ду, адамо ша кхуьучу 
хенахь цIеначу нахах масал эца 
дезаш хилар. Иштта хьал хилча, 
цо цаьргара нийса некъ, хаза 
гIиллакхаш, дика амалш схьа-
оьцу. Бусалба дино вай сутара 
до, жима бер делахь а я, кхиъна 
ваьлла стаг велахь а, Делан Эл-
чанера (Делера салам-маршалла 
хуьлда цунна) масал эцарна 
тIехь, Дала кхоьллинчу дерриге 
а халкъашлахь дика верг а, мас-
сарел хаза гIиллакх дерг а, Дала 
бахкийтинчу Элчанех уггар веза 
верг а иза волу дела. Баккъал 
а, цхьадолчу хьолехь адамо 
Iовшуш долу Iазап а, ловш 
йолу цамгарш а, цуьнга кхочуш 
болу баланаш а Делан Элчанах 
(Делера салам-маршалла хуьлда 
цунна) масал эцарна и (адам) 
генадалар бахьанехь бен дац.  

Веза-Сийлахьчу Дала боху: 
«Делан Элчанехь дика масал 
дара шуна – Делах а, къематдий-
нах а кхоьручарна, Дела дукха 
хьехочарна» («Аль-Ахьзаб», 21).

Абу ТIалибан кIанта Iелас 
(Дела реза хуьлда цунна) дий-
цина, Делан Элчано (Делера 
салам-маршалла хуьлийла цун-
на) элира, аьлла: «Аш Iамаде 
шайн бераш кхаа хIуманна 
тIехь: шайн Пайхамар везарна 
тIехь; цуьнан доьзал безар-
на тIехь; Къуръан дешарна 
тIехь…»

Анаса (Дела реза хуьлда цун-
на) дийцина, цхьана стага Пай-
хамаре (Делера салам-маршалла 
хуьлда цунна) къематдийнах 
лаьцна хаьттира, аьлла. Цо 
элира: «Къематде маца хир 
ду?» Пайхамара (Делера салам-
маршалла хуьлда цунна) элира: 
«Ахь хIун кечдина цунна?» Оцу 
стага элира: «ХIумма ца кечди-
на, Дела а, Цуьнан Элча а везар 
бен». Делан Элчано (Делера 
салам-маршалла хуьлда цунна) 
элира: «Хьо хьайна везначуьнца 
хир ма ву» (Бухари).

Делан Элчано (Делера салам-
маршалла хуьлда цунна) аьлла: 
«Шух цхьа а кхоччуш ийман 
диллина ма вац, шен берел 
а, дел-ненал а, берриге а на-
хал а цунна со дукхавеззалц 
(Бухари,Муслим).

4) Берана Сийдолу Къуръ-
ан Iамо

Дена-нанна там болуш ду 
шайн берашна кегий долуш 
Къуръан Iамо. Оцу балхо церан 
дегнаш цIандийр ду, ойланаш 
серлайохур ю, АллахI церан 
Дела хилар, Къуръан Делан 
къамел хилар хоуьйтур ду.

Имам СуютIис (Дала къин-
хетам бойла цунах) аьлла: «Бе-
рашна Къуръан Iамо бусалба 
динан баххех цхьа бух бу. Цо 
бераш динехь кхиадо, церан 
дегнаш хьикматан серлонца 
дузу, тиларо а, синлаамаша а 
уьш дIалацале». 

Iаффанан кIанта Iусмана 
(Дела реза хуьлда цунна) дий-

цина, Пайхамара (Делера салам-
маршалла хуьлда цунна) элира, 
аьлла: «Шух уггаре гIоле верг 
– Къуръан Iамийна, тIаккха иза 
дIахьехнарг ву» (Бухари).

МасIудан кIанта IабдуллахIа 
(Дела реза хуьлда цунна) дий-
цина, Делан Элчано (Делера 
салам-маршалла хуьлда цунна) 
элира, аьлла: «Делан жайни чуь-
ра цхьа элп ша дешнарг милла 
велахь а, Дала дика яздо цунна, 
и дика итт декъехь совдоккху. 
Ас ца олу Алиф, Лам, Мим – 
элп ду, делахь Алиф – элп ду, 
Лам – элп ду, Мим – элп ду» 
(Тирмизи).

Абу ХIурайрата (Дела реза 
хуьлда цунна) дийцина, Де-
лан Элчано (Делера салам-
маршалла хуьлда цунна) элира, 
аьлла: «Цхьа а халкъ гулдел-
ла ма дац АллахIан цIа чохь, 
АллахIан жайна (Къуръан) 
доьшуш, и Iама а деш шайна 
юккъехь, тIаккха царна синтем 
боьссина бен, къинхетамо уьш 
дIахьулбина бен, маликаша 
царна гуо биллина бен, АллахIа 
Шена гергахь долчаьрца (ма-
ликашца) уьш хьахийна бен» 
(Муслим).

Абу ХIурайрата (Дела реза 
хуьлда цунна) дийцина, Де-
лан Элчано (Делера салам-
маршалла хуьлийла цунна) 
элира, аьлла: «Къуръанан аяте 
ладоьгIнарг милла велахь а, 
цунна дика яздийр ду, совдок-
кхуш; и Къуръанан аят дешнарг 
милла велахь а, къематдийнахь 
нур хир ду цунна» (Ахьмад).

Берашка Къуръан 
Iамадайтарна дена-
нанна хир йолу ял

МуIазан кIанта СахIла (Дела 
реза хуьлда цунна) дийцина, 
Делан Элчано (Делера салам-
маршалла хуьлда цунна) элира, 
аьлла: «Къуръан дешнарг милла 
велахь а, цуьнца Iамал а еш, – 
цуьнан дена-нанна таж (корона) 
туьллур ду къематдийнахь, 
цуьнан серло хир ю дуьненан 
хIусамашкахь хиллачу маьлхан 
серлонал хаза. ТIаккха и Къуръ-
ан Iама а дина, цуьнца Iамал 
йинарг муха хир ву аьлла хета 
шуна?!» (Ахьмад).

Берашна Къуръан 
хьехаран низам

Имам ШафиIис (Дала къин-
хетам бойла цунах) аьлла: 
«Сайн ворхI шо долуш Къуръан 
дагахь Iамийра ас, сайн итт шо 
кхаьчча «МуваттIаъ» олу жайна 
Iамийра ас».   

IабдуллахIан кIанта СахIла 
(Дала къинхетам бойла цунах) 
аьлла: «Къуръан Iамо вуьйлира 
со сайн ялх шо долуш, ас иза 
Iама а дира».

Шайх Ясина имам Нававийх 
(Дала къинхетам бойла цаьр-
шиннах) лаьцна аьлла: «Суна 
имам Нававий гира Нава олучу 
меттехь, цуьнан итт шо долуш. 
Ловзуш долу бераш а дуьтий, 
Къуръан деша воьдура иза. Дала 
и везар дагчу тесира суна».

Берана хьанал а, 
хьарам а къасто 

Iамор
Бераш Iамош волчо цунна 

хьарам дерг билгалдан деза, и 
цунах лардалийта, иштта хьанал 
дерг а билгалдан деза, цуьнга и 
леладайта, бусалба динан хаза 
гIиллакхаш а хьеха деза, цаьрца 
иза нисдалийтархьама. ХIокху 
кепара бер кхетош-кхиийна 
дацахь, цунна девзар дац Далла 
хьалха долу шен жоьпалла, те-
шаме а, сийдолуш а, адамалла 
йолуш а хир вац иза. Шен да-
харан коьрта Iалашо ца евзаш, 
бежанаша санна, мацвелча 
яахIума а юуш, кIадвелча дIа 
а вуьжуш, шен дегIан лаамаш 
кхочушбар бен кхин ойла йо-
цуш, веха иза, дакъазабевллачех 
а, Iесачу нахах а шена накъо-
стий лоцуш. Цундела ден-ненан 
декхар ду берана хьанал а, хьа-
рам а довзийтар, Дала хьанал 
динарг цунна беркате дуй а, 
амма Цо хьарам динарг зуламе 
дуй а хаийтар.

Веза-Сийлахьчу Дала боху: 
«Шу дара нахана юккъе даь-

ккхина дика уммат – диканиг 
де олуш, вуониг ма де олуш, 
АллахIах тешаш долуш» («Алу 
Iимран», 110).

АллахIана Iибадат 
дарца доьзна дерг 

берана хьехар
Баккъал а, бералла яц динан 

белхаш тIебохку хан, амма 
доьзалхочунна шен бераллехь 
дуьйна марздан деза Далла 
Iибадат дар. Иза до, и доьзалхо 
воккха а хилла, Iибадат дар 
тIедужучу хене ша ваьлча, 
массо хIума девзаш и кийча 
хилийтархьама, тIаккха цунна 
атта а хуьлуш шена тIедехкина 
фарзаш а, Делан Элчанан (Де-
лера салам-маршалла хуьлда 
цунна) суннаташ а кхочушдан. 
Бакъду, бер жима долуш дуьйна 
ламаз деш а, маьждиге доьдуш 
а, Къуръан доьшуш а хилча, 
цуьнан дог дузу Делах кIорггера 
тешаро. ТIаккха оцу балхо иза 
кхиадо шегахь дешарна мало 
йоцуш а, дена-нанна муьтIахь 
долуш а, нехан хIуманна тIе ку-
ьйгаш ца кхийдош а, шена Дала 
деллачух тоам беш а. Цундела 
Делан Элчанан (Делера салам-
маршалла хуьлда цунна) низам, 
кхечу муьлххачу низамал гIоле 
а, шен тIаьхье беркате йолуш 
а ду. 

ХIинца вай билгалбийр бу, 
бер Далла Iибадат дарна тIехь 
кхиорехь бовза беза коьрта 
белхаш, уьш бу:

1) Ламаз де аьлла, омра дар
Уггаре хьалха, дас-нанас бере 

Iибадат де аьлла хьеха дезарг – 
ламаз дар ду. Цаьршимма бере, 
ламаз де аьлла, омра дан деза, 
цунна шен аьтту куьг а, аьрру 
куьг къасто хиъча я ворхI шаре 
даьлча. IабдуллахIан кIанта 

МуIаза (Дела реза хуьлда цун-
на) дийцина шен дегара, Пайха-
мара (Делера салам-маршалла 
хуьлийла цунна) элира, аьлла: 
«Берана шен аьтту агIо аьрру 
агIонах къастор девзича, аш 
омра де цуьнга, ламаз де алий» 
(Абу Давуд).

ШуIайбан кIанта Iамра (Дела 
реза хуьлда цунна) дийцина, 
Делан Элчано (Делера салам-
маршалла хуьлда цунна) эли-
ра, аьлла: «Аш шайн берашка 
ламаз де ала, церан ворхI шо 
кхаьчча;церан итт шо кхаьчча, 
аш и ламаз бахьана долуш царна 
тоха,дIабуьйшучу меттехь дIаса 
а къастабе уьш» (Абу Давуд).

2) Берана марха кхабар 
марздар

Баккъал а, Дала бусалба нахе 
омра дина,марха кхаба, шайн 
дегIан лаамаш бита аьлла а, 
шайна ял хиларе сатийсарца це-
ран синош Шех кхерарна тIехь 
кхиорхьама. 

Веза-Сийлахьчу Дала боху: 
«ХIай ийман диллина нах, шуна 
фарз дина марха кхабар, шул 
хьалха хиллачарна фарз даре 
терра, – баккъал а, шу Де-
лах кхоьруш хилийтархьама» 
(«Аль-Бакъарат», 183).

Баккъал а, Делан Элчанна 
(Делера салам-маршалла хуьлда 
цунна) дукхадезаш хилла бе-
раша марха кхабар, царна тIех 
ницкъ хуьлуш бацахь. Цуьнан 
асхьабаша (Дела реза хуьлда 
царна), берашна тIех ницкъ 
ца хилийтархьама, царна хан 
яцъеш, цхьацца хьаналчу нов-
къахь долу самукъане ловзарш 
дагадохкуьйтуш хилла. 

ХаттIабан кIанта Iумара 
(Дела реза хуьлда цунна) мар-
хин баттахь шена хIума кхол-
луш гинчу Нашване аьлла: 
«Дакъазалла ю хьуна, вайн 

бераш ма ду марха кхобуш!»
Ибн Хьажара (Дала къин-

хетам бойла цунах) аьлла: 
«Iеламнехан цхьабарт бу, 
пхийттара валаза волчунна 
тIехь дац марха кхабар, амма и 
кхаба церан ницкъ кхачахь, кха-
бар деза дуй хаийтар Элчанан 
суннатах ду». 

СаIдан кIантаСахIла (Дела 
реза хуьлда цунна) дийцина, 
Делан Элчано (Делера салам-
маршалла хуьлийла цунна) эли-
ра, аьлла: «Баккъал а, ялсамани 
чохь неI ю, Райян цIе йолуш, 
къематдийнахь цу чу гIур ма 
бац марха кхаьбнарш бен; уьш 
боцурш цхьа а гIур вац оцу чу. 
Кхайкхар догIур ду, мичахь 
бу марха кхаьбнарш, аьлла. 
Уьш хьала а гIовттийна, цу чу 
бохуьйтур бу; уьш чубахча, неI 
дIакъовлур ю, кхин цхьа а гIур 
вац цу чу» (Бухари, Муслим).

3)Закат даларх берана кхе-
там балар

Веза-Сийлахьчу Дала боху: 
«ХIай ийман диллинарш! Оха 
шайна деллачу рицкъанах закат 
дIало аш, шена чохь йохкар а, 
доттагIалла а, шапаIат а доцу де 
(къематде) тIекхачале» («Аль-
Бакъарат», 254).

Баккъал а, дас-нанас бера-
на иза жима доллуш хьеха 
деза закат дала дезарх лаьцна. 
Цаьршимма цунна хаийта деза, 
закат даларо даьхни а, синош 
а цIандеш, ийман, беркат со-
вдоккхуш хилар. ДогIмаш, 
синош цIандаро дегIера сий-
доцу гIиллакхаш дIадоху,– 
бIаьрмецигалла а, сутаралла а, 
къизалла а, нехан даьхни даар 
а, берриг сийсаза белхаш а, на-
хана юккъе хьагI а, мостагIалла 
а тосуш долу. 

Хьизаман кIанта Хьакима 

(Дела реза хуьлда цунна) дий-
цина, Пайхамара (Делера салам-
маршалла хуьлда цунна) элира, 
аьлла: «Лакхара куьг лахарчу 
куьйгал а дика ду. Айхьа дола-
деш болчарна тIера дIаволало 
хьо. Уггаре а дика сагIа – шен 
хьолана тIера делларг ду. ХIума 
ехарх ларвелларг – Дала лар-
вийр ву; шегахь долчух кхачам 
бинчунна – Дала кхачам бийр 
бу» (Бухари, Муслим).

4) Берана ХьаьжцIа ваха-
ран белхаш бовзийтар

Баккъал а, дас-нанас бера-
на хьеха деза ХьаьжцIа Дала 
Шена Iибадат дайтархьама 
догIийтина хилар, аьтто болуш 
верг, шен оьмарехь цкъа ва-
хана а, цига ваха везаш хилар. 
Дала ХьаьжцIа вахар фарз дина 
тIедиллина Шен лайх къин-
хетам бархьама, уьш къинойх 
цIанбархьама. Баккъал а, хьаьж 
дехкарехь бусалба нахана а 
дуккха пайданаш бу, царах бу 
– дуьненан еа маьIIера бусалба 
нах цхьана меттехь цхьаьнак-
хетар, уьш вовшашна бовзар, 
Делан новкъахь хало лар, и 
къобал хилларг Дала массо 
къинойх цIанвар, кхиберш. И 
белхаш бовзаро берийн дегнаш 
Делах тешарехь чIагIдо, бусал-
ба нах безар совдоккху, хIокху 
дуьненан еа маьIIера бусалба 
нах цхьаъ хилар гойту. 

Абу ХIурайратера (Дела реза 
хуьлда цунна) деанчу хьадисехь 
ду: «Суна хезира Делан Элчано 
(Делера салам-маршалла хуьлда 
цунна) олуш: «Шегара цхьа къа 
леташ долу а, оьзда доцу а хIума 
ца долуьйтуш, Делан дуьхьа 
хьаьждинарг, нанас дена вича 
санна, къинош доцуш цIа вогIур 
ву цигара» (Бухари, Муслим).

Алиев Бексолтин Ахьмад

Ас айса къа а хьегна, эцна дакъа ду. Сайн йоIаца Iаш ю 
со. Ткъа вушта сайн верасаш а бу сан. Со хIинцале а сагот-
та ю, со еллачул тIаьхьа и дакъа бухабуьсучара къуьйсур 
дуй- те аьлла. Нагахь сана, со дийна а йолуш, хIокхунна я 
оцунна дуьту ас сайн дакъа, аьлла а долуш, и дакъа къийса 
бакъо юй церан со дIаяьллачул тIаьхьа? Ткъа и дакъа дех 
дисина хилча а, царна юккъехь цхьа а башхалла юй?

Шен дех дисина дакъа тIехь Iаш хуьлийла и зуда, тахана оцу 
зудчун верасаша барт бинехь, хьайл тIаьхьа, хьайна луъучунна 
дала а, дохка а, хьайн бакъонехь йити оха хьо, тхайна кхочуш 
долчу оцу декъанна аьлла, нахана а хууш, цара и дош аьлча, 
тIаккха шен луъург дан бакъо хуьлу оцу зудчун. Ткъа цара и 
аьлла а доцуш, хьо яллалц кху декъа тIехь яха хьайна, аьлла, 
йитина йолчу цо и кхечунна дола даккхахь, цо весет яздича а, 
весет дIагIур дац цуьнан, тешаш а болуш, цо и дIало аьллехь а, и 
дIадалар хир дац, хIунда аьлча, шен долахь дерг дац цо луш дерг.

Ткъа, масала, оцу зудчо ша эца а эцна, ша ден а дина долу 
дакъа, ша дийна йолуш, гарманан арахь Iаш волчу гIазкхичунна 
а дала бакъо ю цуьнан.

Ткъа шарахь сов, сайн цIийндеца цхьатерра къа а хьоь-
гуш, сайн марзхойн кертахь а доцуш, сайн ков- керт дина 
ас. Цу ткъа шарахь цхьана Iаш, доьзалхо ца хилла тхан. 
И бахьана долуш, со цу кертара араяьккхина. Сан цхьа а 
бакъо юй оцу айса къахьегначу меттигана?

Зудчунна мел оьшуш долу хIума латтадар тIехь ду 
цIийндена. Ткъа и иштта долушшехь, шен цIийндена улле а 
хIоьттина, къахьегна цу зудчо. Оцу цIийндена ма-дарра гуш а 
ду цо хьоьгуш долу къа.

Тахана дуьненчохь и шиъ цхьана а дехаш, доьзалхо а воцуш, 
и стаг велча, цара цхьана вовшахдиттинчу даьхнех, дерриге а ке-
пекан мах хадо йиш йолчу хIуманан мах хадийча, оцу зудчунна 
цуьнан даьхнех доьалгIа дакъа догIу шариIатехь. Нагахь сана, 
и зуда еллехь, доьзалхо а воцуш, оцу стагана зудчун даьхнех 
нийсса ах дакъа догIу. Цундела, оцу белхашка а хьаьвсина, ша 
хьегначу къинна тIера яьккхина-кх ас хIара аьлла, адамалла 
хьалха а яьккхина ( я цуьнан, я кхуьнан бехкана йоьхна хуьлийла 
и) , оцу стага, ойла а йина, цу зудчо хьегначу къинна доьххург 
дIадала деза. Нагахь санна, и схьа ца лахь, Iедалан суьдехула 
шена догIург схьадаккха бакъо ю оцу зудчун.

Шен даьхни юхалург цхьанга луш, я закъалтана хIума 
а йиллина, юхалург луш лело беза некъ муха бу?

Гатвелла волчу стагана гIо деш, цуьнга юхалург даьхни 
далар – цунна гIо дар ду, сагIийна делча сана, Делера ял а хир 
йолуш, оцу даьхнех шена са а ца лоьхуш, и луш делахь. Амма 
ша билгалйинчу хенахь и дIадалар гIиллакхехь ду. Ткъа и шен 
хеннахь дIадалар ца нислахь, даьхни долчу дега хаийта деза 
шен и дIадалар цанисдаларан бахьана.

Даьхни юхалург луш, дIаязде боху вайга Дала а. ХIунда 
аьлча, адаман вицвалар а хуьлу. Амма и йоза тоьшаллина ца 
хIутту, хIума дагадаийта яздеш ду и. Ткъа даьхни дIалучу за-
манчохь шиъ теш хIоттаве боху.

Закъалтана хIума йиллар – тешам хилийтар ду. Механа 
еза йолу хIума закъалтана а юьллий, даьхни юхалург луш 
меттигаш нисло. Цо лоьхург хIун ду? Шега аьллачу хенахь 
и декхар юха ца  дерзадахь, нагахь сана закъалтана йиллина 
хIума йоьхкича, цуьнан даьхни меттхIуттур долуш делахь, и 
йохка а йоьхкича, диснарг и закъалтан хIума йиллинчуьнга 
дIадала деза цо, шен даьхни цунах схьа а эцна. Ишттачу не-
къаца юьллуш ю нахана юккъехь закъалтана хIума.

ЙоI маре йоьдуш, и цIера араяккхале цуьнца махбар, 
бехкам болуш ду я дац?

Бусалба дино лоьхург хIун ду аьлча, йоI, шен цIера араяла-
ле, дас махбар ду, да вацахь, цу йоьIан велис. ХIунда аьлча, 
махбаза а болуш, оцу зудчунний, стаганний юккъе эвхьазло 
йолахь, цара еш ерг хьарамло ю. Цундела, уьш ларбархьама, 
и зуда дIайигале махбарна сихо ян еза.

КIанта а, йоIа а захало дуьйцучу хенахь, тешамна кара 
хIума ( чIуг, йовлакх и дI. кх. ) луш ду вайн нохчийн 
Iадатехь. Ткъа вайн цхьайолчу меттигашкахь тешамна 
йоIа кIантана куьг карадалар а ду лелаш. Цхбаболчара тIе 
а эцна лелаш ду и, ткъа кхиболчара аьттехьа а ца дуьту и. 
Бусалба динца догIуш дуй куьг карадалар.

Нохчийн халкъ бусалба дин тIеэцале, шен Iадаташ а, 
гIиллакхаш а долуш, дехаш хилла. Ткъа и дин вай тIеэцначул 
тIаьхьа, цу динца догIуш доцу Iадаташ а, гIиллакхаш а вайн 
юккъера дIа а дохуш, схьадаьхкина вай. Бусалба динна нов-
къарло йолчух ду зудчо, тешамна ло ша аьлла, ша долаялаза 
волчу стеган куьг шех хьакхадалийтар. Ша кара хIума яла лууш 
елахь, я чIуг, я йовлакх дала деза. Ткъа иза а уллехь я кIентан, я 
йоьIан агIор цхьа теш а волуш яла еза. Кара куьг далар бусалба 
динехь бехке ду. Цунах лардала а деза вай.

Нагахь санна я да, я деваша, Делан некъатIера гал ваьлла, 
шен нах юхьIаьржа а хIиттош, вуон мел долу хIуманаш шех 
дуьйлуьйтуш велахь, ткъа и сацо тайпанах кхин воккха-
ниг а ца хилча, цуьнан доьзалхочо и нуьцкъах сацавар ( я 
дIавихкина, я чувоьллина) Далла гергахь бехк болуш дуй?

Иштта стаг, хIуъу а аьлча, сацалуш ца хилча, цу юьртан 
къедане даккха деза и гIуллакх. Нагахь санна, цо хьехам бича 
а, и нис ца лахь, цу къедас еллачу бакъонца оцу доьзалан бакъо 
хир ю и стаг сацо, и да велахь а. Ден хьурмат цадинарш хир 
бац уьш. Мелхо а и Iалашварна ял хир ю царна, цуьнан зуламах 
нах Iалашбарна ял а хир ю царна.

Хаттаршна жоьпаш делла 
КЪКФО-н Iелимнехан кхеташонан куьйгархочо 

Кадыров Хож-Ахьмад-Хьаьжас.

хаттарш а, жоьпаш а – шариIатца

Буьйсанан ламазан дозалла 
гойтуш ду Лекха волчу Дала 
Шен пайхамаре  (ІалайхІис-
салату вас-салам) иза де аьлла 
омра дина хилар, Цо, Веза-
Сийлахь ву Иза, аьлла: «Буса 
(вижинчуьра гІаттий), Къуръ-
ан дешарца, хьайн (суннат-
ламазех) ламазаш де, хьо 
Кхиош-кхобучо (Къематдий-
нахь) хастаме долу шафаІатан 
дарж лур ду хьуна».

(«Исраъ» сурат; 
79-гІа аят)

ХІара омра Делан Элчане 
(ІалайхІис-салату вас-салам) 
дина делахь а, массо а бу-
салба нахе кхочуш ду, цунна 
тІаьхьадазар вайн декхар долу 
дела.

Буса я Iуьйкъана ламаз дар 
вайна деза суннат ду.

Буьйсанан ламазаш деш 
берш, Делан къинхетамна а, 
Цуьнан диканна а хьакъ болуш 
хилар билгалдина ду. Дала, 
Веза-Сийлахь ву Иза, аьлла 
«Баккъал а (Делах) кхийри-
нарш (ялсаманин) бошмаш-
кахь а, шовданашкахь  а (хир) 
бу, шаьш Кхиош-Кхобучо мел 
луш, шайна делларг (ниІматаш) 
схьаоьцуш,  (Дала шайна бина-
чу лерамна резаболуш). Бак-
къал а уьш хьалха (шаьш дуь-
ненчохь болуш) дика Іамалш 
еш хилла, буса наб яр кІезиг 
долуш (ламазаш дукха деш) 
хилла, Іуьйкъенашкахь (шайн 
ледарлонашна) гечдар доьхуш 
хилла».

(«Аз-Зарият» сурат; 15-18-
гІа аят)

Буьйсанан ламазаш деш 
болчарна Лекха волчу Дала 
ийманца тоьшалла дина, Цо, 
Веза-Сийлахь ву Иза, аьлла: 
«Баккъал а Тхан (Къуръанан) 
аятех тешаш берш – цаьрца 
шайна хьехам бича (Далла 
хьалха) суждане оьгуш берш 
бу, шаьш Кхиош-Кхобучунна, 
Цо шайна деллачу ниІматашна, 
тасбихь доккхуш, хастам 
беш, Цунна муьтІахь хила 
а, Іибадат дан а куралла ца 
еш берш бу. Церан агІонаш 
(догІмаш) айло буьйшучу 
меттигашкара (тахІажжуд 
ламазна гІовтту уьш), шаьш 
Кхиош-Кхобучуьнга, (Цуьнан) 
Іазапах кхоьруш, къинхета-
ме догдохуш (доІанаш деш) 
кхойкху цара, Оха шайна дел-
лачу рицкъех (дикачу агІор) 
харжаш йо цара».

(«Ас-Саждат» сурат; 
15, 16-гІа аят)

Буса ламазаш деш берш а, 
буьйсанан ламаз дитина берш 
а цхьатерра цахилар гойту 
Лекха волчу Дала Шен да-
шехь: «Далла муьтІахь хилла, 
Іибадат деш, буса сужудаш 
деш ламазехь лаьтташ верг, 
эхартан Іазапах кхоьруш верг, 
ша Кхиош-Кхобучун къин-
хетаме  (ялсамане) догдохуш 

верг, тера вуй керстаналла 
деш Іесаваьллачух?  Ахь ала: 
«Цхьатера буй хууш берш а, 
цахууш берш а?». Баккъал а 
хьекъал дерш кхетар ма бу».

    («Аз-Зумар» сурат; 
9-гІа аят)

Хууш берш а, цахууш берш 
а цхьатерра цахиларе терра, 
Далла муьтІахь берш а, Іеса 
берш а бац цхьатерра бохург 
ду иза.

ХІорш буьйсанан ламазан 
дозалла дуьйцучу аятех цхьа-
дерш ду. Цул сов, буьйсанан 
ламазан дозалла дуьйцуш дук-
ха хьадисаш ду. Делан Элчано 
(Делера къинхетам а, маршо 
а хуьлда цунна) аьлла: «ХІай 
нах, салам даржаде, яахІума а 
яае, гергарлонаш леладе, нах 
бийшина болуш ламазаш а 
де, ялсамане гІур ду шу мар-
шонца». 

(Ат-Тирмизи)
«Кхиош-Кхобург (Цуьнан 

къинхетам) лена уггар герга 
хуьлу буьйсанан (кхаа декъах) 
тІаьххьарчу декъехь, оцу хе-
нахь Лекха волу Дела хьехоча-
рах хила хьайн ницкъ кхачахь, 
хилалахь».

(Ат-Тирмизи)

«Марха кхабарна Рамаданал 
тІаьхьа уггар сийлахь берг, Де-
лан бутт  –Мухьаррам бу, фарз-
ламазал тІаьхьа уггар сийлахь 
дерг буьйсанан ламаз ду».

(Муслим)
«Буьйсанан ламаз дийнахь 

диначу (суннат-ламазал) деза 
ду, къайлаха делла сагІа гучохь 
деллачул деза хиларе терра».

(Ат-ТІабрани)

Іайшата дийцина: «Бак-
къал а Делан Элча (Делера 
къинхетам а, маршо а хуьлда 
цунна) буса ламазехь лаьтташ 
хилла, шен когаш бестталц, 
царна тІера чкъор лелххалц. 
Ас элира тІаккха: «ХІара хІума 
хІунда до ахь (хьайна тІехь), 
хьалха хиллачунна а, тІаьхьа 
тІе хиндолчунна а (хьан ди-
калле диллича къа ларалуш 
долчу хІуманна Дала) хьайна 
гечдина ма ву хьо?» Цо элира: 
«Суо (Далла) дукха шукра деш 
(хастамбеш) лай хилар ца деза 
суна тІаккха?!» – аьлла.

Буьйсанан ламаза тІехь 
чІогІаме верг, хьесап доцуш, 
ялсамани чу гІур ву.

Делан салам хиларо аьлла: 
«Къематдийнахь нах цхьана 
меттехь гулбийр бу, тІаккха 
кхойкхург кхойкхур ву, цо эр 
ду: «Мичахь бу (буса ламаз-
на гІуьттуш) шайн агІонаш 
(догІмаш) буьйшучу метти-
гашкара айбелларш?» ТІаккха 
цхьа кІеззиг нах дІахІуьттур 
бу, хьесап доцуш, ялсамани 
чу гІур бу уьш. Цул тІаьхьа 
кхиболу нах хьесапе (бигарца) 
омра дийр ду».

 (Аль-БайхІакъи)

Буьйсанан ламаз Далла 
герга вуьгуш а, вон Іамалш 
дІайойуш а, могашалла тоеш 
а ду.

Элчано (Делера къинхетам 
а, маршо а хуьлда цунна) аь-
лла: «Буьйсанан ламаз дар 
тІехь ду шуна, баккъал а иза 
шул хьалха дІабаханчу дикачу 
нехан Іадат ду, Кхиош-Кхобуш 
волчунна шу герга дуьгуш, вон 
Іамалш дІайойуш, къа долу 
хІума  дарх сацош, дегІера 
цамгар дІайоккхуш ду».

(Ат-ТІабрани)

Буьйсанан ламазах Ιаьрбийн 
маттахь къияму-ллайли олу, 
буса дΙавижинчул тΙаьхьа 
гΙаьттина деш долчух – 
тахΙажжуд (наб йитаран) ла-
маз олу.

«Ас нийят ди къияму-ллайли 
(буьйсанан) ши ракаΙат сун-
нат (вижинчуьра гΙаьттинехь, 
тахΙажжуд (наб йитаран) ламаз 
Далла дан, АллахΙу Акбар», – 
аьлла, доьхкур ду.

Буса деш долу ламазаш 
шишша ракаIат доьхкуш дийр 
ду. Элчано ма аьлла (Делера 
къинхетам а, маршо а хуьлда 
цунна):

«Суннат ламаз  шалха-
шалха ду».

(Аль-Бухари, Муслим)
Буьйсанан ламазан дукхал-

лин биллина барам бац. Жун-
даб кΙанта Самурата аьлла: 
«Делан Элчано (ΙалайхΙи-
ссалату ва-ссалам) омра дине-
ра тхоьга дукха дай а, кΙеззиг 
дай а буьйсанан ламазаш 
де, уьш витрунца дерза а де 
аьлла».

(Ат-ТΙабрани)

Шеца деш долчу суннат-
ламазца цхьаьна пхьуьйра-
ламаз дина ваьлча, лаххарчу 
барамехь цхьа ракаΙат витру 
ламаз динарг а буьйсанан ла-
маз динарг лору.

Амма барамах гΙолехь 
дерг Элчанан (Делера салам-
маршалла хуьлда цунна) лама-
зех Ιайшата (Дела реза хуьлда 
цунна) аьлларг ду: «Рамазан-
баттахь а, и боцучу хенашкахь 
а цхьайтта ракаΙатал сов ца 
волура иза…».

(Аль-Бухари, Муслим)

Цуьнан хан пхьуьйра-ламаз 
диначул тΙаьхьа, Ιуьйра-
ламазан хан хиллалц ерг ю.

Буьйса шина декъе екъча, 
шолгΙачу декъехь динарг до-
заллехь сов ду, кхаа декъе 
екъча, юккъера дакъа деза ду, 
ялх декъе екъча доьалгΙа а, 
пхоьалгΙа а дакъа сийлахь ду.

Делан салам хиларо, фарз-
ламазал тΙаьхьа ламазех уггар 
сийлахь дерг муьлха ду аь-
лла шега хаьттича: «Буьйса 
юккъе яхча дина долу ламаз 
ду», – аьлла.

(Муслим)

Ιибадатан уггар хала йолу 
хан ю иза,  гΙопал хилар 
чΙогΙа долу хан ю. Иштта цо 
(ΙалайхΙи-ссалату ва-ссалам) 
аьлла: «Ламазех Далла дукха-
дезнарг – Давудан (ΙалайхΙи-
ссалам) ламаз ду, ах буьйса 
набарца дΙахьош хилла цо, цуь-
нан кхоалгΙа дакъа ламаз тΙехь 
доккхуш хилла, ялхалгΙачу 
декъехь охьавуьжуш хилла».

(Аль-Бухари, Муслим)

Цхьаболчу Ιелимнаха буьй-
санан кхаа декъах тΙаьххьара 
долу кхоалгΙа дакъа ламазна 
деза ду аьлла, цара шайна да-
лийна долу делил (тоьшалла) 
Элчанан (ΙалайхΙи-ссолату 

ва-ссалам) хьадис ду: «Вайн 
Дела (Цуьнан омранца болу 
кхайкхам) хΙора буса, цуьнан 
тΙаьххьарчу кхоазлагΙчу декъ-
ехь дуьненан стигала охьа-
вуссу, тΙаккха Цо олу: «Соьга 
доΙа деш волчунна Ас жоп лур 
ма ду, Соьга (хΙума) доьхуш 
волчунна Ас лур ма ду, Соьга 
гечдар доьхуш волчунна Ас 
гечдийр ма ду».

(Аль-Бухари, Муслим)
 
Шен пхьуьйра ламаз а дина, 

буьйсанан ламазна гΙоттур 
ву-кха ша аьлла нийят долуш 
дΙавижинчунна, иза кхин сама 
ца волуш, Ιуьйра ламазан хене 
ваьлча а, мела хир бу цунна.

Абу-Дардаа далийначу Эл-
чанан (ІалайхІис-салату вас-
салам) хьадисехь ду: «Буса 
хьалагΙаьттина, ламаз дийр 
ду ша аьлла нийят долуш 
дΙавижинарг – набаро эшийна, 
иза Ιуьйренга  ваьлча, цо дага-
лаьцнарг дΙаяздийр ду цунна. 
Цо йина йолу наб шен Делера 
сагΙина хир ю цунна».

Ша буса гΙаттаза висарна 
кхоьручо, дΙавижале буьйса-
нан ламазаш дойла, тΙаьхьара 
витру ши ракаΙат а, тΙаккха 
витру цхьа ракаΙат а деш. Цул 
тΙаьхьа буьйсанна я Ιуьйкъана 
самаваьлла шен тахΙажжуд 
ламазаш дан лаахь, Абу-
Давуда а, и воцучо а дийцин-
чу «Цхьана буса шиъ витру 
ца хуьлу», – бохучу хьадисна 
тΙетевжина ламазаш дийр ду; 
ша дΙавижале тΙаьххьара динчу 
цхьа ракаΙат витру (нечетни) 
ламазах шафΙу (четни) хилийта 
хьалха цхьа ракаΙат витру-
ламаз а дина, тΙаккха шена 
ма-луъу тахΙажжуд ламазаш 
дийр ду, цул тΙаьхьа уьш дер-
зош, юха витрунца дерзор ду. 
Ибн Ιумара а, Турпал-Ιелас а 
(Дела реза хуьлда царшинна), 
и шиъ воцчо а динарг, аьлларг 
ду хΙара.

Буьйсана я Ιуьйкъана гΙаттар 
шен Ιадат лаьцначо, витру-
ламаз тΙаьхьататтар мелехь ду.

Иштта,  мелехь ду шен 
хΙусамнана а ламазна гΙаттор. 
Абу-ХΙурайратера долчу Эл-
чанан (ΙалайхΙи-ссалам) хьа-
дисехь ма ду: «Дала къинхетам 
бина, буса хьалагΙаьттина, 
ламаз дина, шен зуда а са-
маяьккхинчух (ца гΙоттуш) 
дуьхьалъялахь, цо юьхь тΙе хи 
тухур ду цунна. Дала къинхе-
там бина буса хьалагΙаьттина, 
ламаз дина, шен майра а са-

маваьккхинчух, гΙатта реза 
вацахь, цо юьхь тΙе хи тухур 
ду цунна», – аьлла.

Буьйсана самаваьлча, на-
баран лар дΙайоккхуш юьхь 
тΙе куьг хьокхур ду, цергаш 
цΙанйир ю, стигал хьалахьаь-
жна, «Субхьанал-Маликил-
Къуддус» эр ду. Цул тΙаьхьа 
«Алу-Ιимран» суратан чак-
кхенгера итт аят доьшур ду 
(Инна фи халкъи-ссамавати 
вал-арзы) бохуш долалуш ду 
уьш. ХΙокху аятийл  хьалха 
а, тΙаьхьа а Делан Элчано 
(Делера къинхетам а, маршо а 
хуьлда цунна) деш хилла долу 
доΙанаш дийр ду, «Бусалба 
стеган гΙап» олучу, вайн матте 
даьккхинчу жайни чохь хьал-
харчу декъехь яздина а ду уьш.

Иштта, мелехь ду буьйсанан 
ламазаш дайн (деха доцуш) 
долчу шина ракаΙатца долор, 
цул тΙаьхьа деш дерш шена 
ма-луъу дахдар. Фатихьатал 
тΙаьхьа деха сураташ доьшуш 
ламаз тΙехь латтар, юх-юха 
доьхкуш дацдеш дукха динчу 

ламазийл сийлахь ду.
Буьйсанан ламазаш мел 

кΙеззиг дина а деш хилар, дечо 
цадитар мелехь ду. Делера са-
лам хиларо ма аьлла Ιамр бин 
Ιас кΙанте ΙабдуллахΙе: «ХΙай 
ΙабдуллахΙ, буса ламаз деш, 
тΙаккха дуьтуш волчух тера ма 
хилалахь», – аьлла.

(Аль-Бухари, Муслим)

ТахΙажжуд ламаз деш волчо  
иза дитар карахΙат (динехь ца 
дезаш долу хΙума) ду бохург 
ду иза.

Б у с а  д е ч у  л а м а з н а 
гΙаьттинарг, шен наб дΙа ца 
ялахь, ламазан хан д1аяла 
кхерам бацахь юха дΙавижар 
гΙоле ду. Ιайшата далийначу, 
Делера салам маршала хиларан 
хьадисехь ма ду: «Шух цхьаъ 
буса гΙаьттича, Къуръан ний-
са ца доьшуш, ша дуьйцург 
хΙун ду ца хууш верг – юха 
дΙавуьжийла», – аьлла.

(Муслим)

Иштта, Ιайшатера (Дела реза 
хуьлда цунна) ду: «Ιамалш 
шайн ницкъе хьаьжжина 
е, валлахΙи, Дела шун мел 
дΙахадош ма вац, аш шайн 
Ιамалш дΙахадаяллалц», – бо-
хуш долу хьадис а.

(Аль-Бухари, Муслим)

С. Муртазаев 

